
Cyflwyniad



Mae Safon Uwch mewn Daearyddiaeth ddynol wedi newid yn llwyr yn ddiweddar. Yn rhannol, mae’r newidiadau hyn yn adlewyrchu’r ffordd y mae cyrsiau daearyddiaeth y brifysgol yn esblygu dros amser. Mae pynciau newydd a gyflwynwyd yn gyntaf i’r cwricwlwm israddedig yn yr 1990au wedi dod yn bynciau priff ffrwd ar lefel gradd erbyn hyn. Y mwyaf blaenllaw o’r rhain yw astudio ‘lleoedd newidiol’. Yn 2016, wedi i banel cynghori o arbenigwyr fynnu hynny, daeth yn rhan gofynnol o fanylebau Daearyddiaeth Safon Uwch hefyd. Nod y llyfr hwn yw datblygu dysgu’r myfyrwyr Safon Uwch am leoedd newidiol gan ddefnyddio cydbwysedd o theori (meddwl yn gysyniadol am le) ac astudiaethau achos sy’n eu hysgogi i feddwl. Mae’r astudiaethau achos yn canolbwyntio’n bennaf ar leoedd yn y DU ond, weithiau, maen nhw’n lleoedd pellach i ffwrdd (er enghraifft Barcelona, dinas sy’n ymddangos ar glawr y llyfr hwn).


Cyfres Meistroli’r Testun Safon Uwch Daearyddiaeth

Nod y llyfrau yn y gyfres hon yw cynorthwyo dysgwyr sy’n ceisio cyrraedd y graddau uchaf. Er mwyn cyrraedd y graddau uchaf mae angen i fyfyrwyr wneud mwy na dysgu ar gof. Traean yn unig o’r marciau sy’n cael ei roi am gofio gwybodaeth mewn arholiad Daearyddiaeth Safon Uwch (Amcan Asesu 1, neu AA1). Mae cyfran uwch o farciau’n cael eu cadw ar gyfer tasgau gwybyddol mwy heriol, gan gynnwys dadansoddi, dehongli a gwerthuso gwybodaeth a syniadau daearyddol (Amcan Asesu 2, neu AA2). Felly mae’r deunydd yn y llyfr hwn wedi cael ei ysgrifennu a’i gyflwyno’n bwrpasol mewn ffordd sy’n annog darllen gweithredol, myfyrio a meddwl yn feirniadol. Y nod gyffredinol yw eich helpu chi i ddatblygu’r ‘galluoedd daearyddol’ dadansoddol ac arfarnol sydd eu hangen arnoch i lwyddo mewn arholiad. Mae cyfleoedd i ymarfer a datblygu sgiliau trin data wedi’u cynnwys yn y testun drwyddo draw hefyd (gan gefnogi Amcan Asesu 3, neu AA3).

Mae pob llyfr Meistroli’r Testun Daearyddiaeth yn annog myfyrwyr i ‘feddwl yn ddaearyddol’ drwy’r amser. Yn ymarferol mae hyn yn gallu golygu sut i integreiddio cysyniadau daearyddol – gan gynnwys lle, graddfa, cyd-ddibyniaeth, achosiaeth ac anghydraddoldeb – yn y ffordd rydym yn meddwl, yn dadlau ac yn ysgrifennu. Mae’r llyfrau hefyd yn manteisio ar bob cyfle i feithrin cysylltiadau synoptig (sef gwneud cysylltiadau ‘pontio’ rhwng themâu a thestunau. Drwy gydol y llyfrau mae mae cyfeirio at dudalennau eraill i greu cysylltiadau rhwng gwahanol benodau ac is-destunau. Mae llawer o gysylltiadau wedi’u pwysleisio rhwng ‘Lleoedd Newidiol’ a thestunau Daearyddiaeth eraill, fel Systemau byd-eang neu Gylchredau dŵr a charbon.




Defnyddio’r llyfr hwn

Gellir darllen y llyfr hwn o glawr i glawr, neu mae’n bosib darllen pennod yn annibynnol yn ôl yr angen. Mae’r un nodweddion yn cael eu defnyddio ym mhob pennod:


	
•  Mae Amcanion yn sefydlu’r pedwar prif bwynt (ac adran) ym mhob pennod.

	
•  Mae Cysyniadau allweddol yn syniadau pwysig sy’n ymwnued naill ai â disgyblaeth Daearyddiaeth yn ei chyfanrwydd neu ag astudio lleoedd newidiol yn fwy penodol.

	
•  Mae Astudiaethau achos cyfoes yn cymhwyso syniadau, damcaniaethau a chysyniadau daearyddol i gyd-destunau lleol yn y byd go iawn a’r problemau sy’n aml wedi eu heffeithio gan rymoedd byd-eang (fel yr argyfwng ariannol byd-eang, twf China a Brexit)

	
•  Mae nodweddion Dadansoddi a dehongli yn eich helpu i ddatblygu’r sgiliau a’r galluoedd daearyddol er mwyn cymhwyso gwybodaeth a dealltwriaeth (AA2) a thrin data (AA3).

	
•  Mae Gwerthuso’r mater yn cau pob pennod drwy drafod mater alweddol yn y maes Lleoedd Newidiol (gyda safbwyntiau croes)

	
•  Hefyd, ar ddiwedd pob pennod, mae Crynodeb o’r bennod, Cwestiynau adolygu, Gweithgareddau trafod, Ffocws y gwaith maes (i gefnogi’r ymchwiliad annibynnol) a Darllen pellach dethol.











PENNOD 1 Nodweddion, dynameg a chysylltiadau lle

Mae’r berthynas ddynamig rhwng pobl, economïau a’r amgylchedd ffisegol yn helpu i greu lleoedd amlhaenog. Mae gwahanol leoedd yn datblygu hunaniaethau nodedig dros amser. Gan ddefnyddio amrywiaeth o syniadau, cysyniadau a data cefnogol, mae’r bennod hon yn:


	
•  dadansoddi’r gwahanol elfennau dynol a ffisegol sy’n cydgysylltu i roi cymeriad i le

	
•  ymchwilio sut mae lleoedd yn newid dros amser oherwydd prosesau mewnol ac allanol dynamig

	
•  archwilio sut mae lleoedd a chymunedau’n cael eu siapio gan y cysylltiadau rhwydwaith a’r berthynas sydd ganddyn nhw â lleoedd eraill heddiw a’r berthynas oedd ganddyn nhw â lleoedd eraill yn y gorffennol, ar raddfeydd rhanbarthol, cenedlaethol a byd-eang

	
•  gwerthuso i ba raddau y mae’n bosibl cadw a gwarchod lleoedd rhag y cyfryngau sy’n dod â newid, fel globaleiddio.

CYSYNIADAU ALLWEDDOL

Hunaniaeth lle Yr elfennau ffisegol a dynol sy’n helpu i wneud lle’n wahanol i leoedd eraill. Mae’r bennod hon yn archwilio nodweddion mesuradwy lle yn ffisegol, economaidd a demograffig (ac mae Pennod 2 yn archwilio dehongliadau mwy goddrychol o hunaniaeth lle).

Cyd-ddibyniaeth Sut mae gwahanol leoedd yn datblygu dibyniaeth ar ei gilydd dros amser. Hefyd, y dylanwad sydd gan gymdeithas, economi a thirwedd un lle dros le arall.

Globaleiddio Pan mae’r cysylltiadau rhwng gwahanol leoedd yn cynyddu a chryfhau ar raddfa fyd-eang. Mae’r newidiadau sy’n digwydd mewn marchnadoedd, technoleg a gwleidyddiaeth yn achosi i’r byd ‘fynd yn llai’ ac mae hyn yn golygu bod y llif cyfalaf, nwyddau, pobl a gwybodaeth yn symud yn gyflymach. Mae rhai pobl a chymdeithasau’n croesawu globaleiddio; mae eraill yn ceisio ei wrthod.

1 Nodweddion lle



[image: ]

Beth yw’r prif elfennau sy’n creu lle, a sut maen nhw’n cyfuno i greu hunaniaeth nodedig?

Darganfod lleoedd

‘Lle’ yw darn o ofod daearyddol sydd â’i hunaniaeth yn nodedig mewn rhyw ffordd. Mae gan leoedd penodol dirweddau unigryw oherwydd y ddaearyddiaeth ffisegol sy’n perthyn iddyn nhw, yn ogystal â’r ffordd y mae gwahanol gymdeithasau wedi siapio golwg arwynebol y lle dros amser. Mae ‘hanes haenedig’ yn agwedd bwysig o gymeriad lle. Mae’r term hwn yn disgrifio cyfuniad o’r holl olion o brosesau ffisegol a dynol sy’n gweithredu ar y dirwedd ar hyn o bryd, ac sydd wedi gweithredu ar y dirwedd yn y gorffennol. Mae rhai o ddinasoedd hynaf y DU, fel Caer, Llundain, Bryste ac Efrog, wedi eu hadeiladu ar orlifdir neu forlin. Ymhob un o’r rhain, gallwn ni weld tystiolaeth o lifogydd neu erydiad y gorffennol yn yr amddiffynfeydd sydd wedi dod yn rhan bwysig o hunaniaeth y dinasoedd hyn yn y byd modern. Mae lleoedd hŷn sydd i’w cael o fewn y dinasoedd hyn, fel ardal Clerkenwell yn Llundain, yn ‘frithwaith trefol’ o adeiladau a defnyddiau tir sy’n hollol wahanol i’w gilydd (gweler Ffigur 1.1). Ymysg yr adeiladau hyn mae tai o oes Fictoria a thai cyfoes, eglwysi Normanaidd, synagogau canoloesol, mosgiau o’r cyfnod ar ôl y rhyfel a hen ffatrïoedd sydd wedi eu troi’n swyddfeydd, clybiau nos neu yn fwytai. Y rheswm dros yr holl wahanol ddefnyddiau tir hyn, yn hynafol a modern, yw bod gan y lle hanes hir, amlhaenog o heriau a newidiadau economaidd, poblogaeth yn tyfu a phobl yn mudo.

TERM ALLWEDDOL

Gofod Cysyniad trefnu sylfaenol y daearyddwr. Yn y gorffennol roedd astudiaethau daearyddol yn ceisio nodi lleoliadau pobl a ffenomenau ar wyneb y Ddaear a chyflwyno’r wybodaeth hon i bobl eraill ei gweld gan ddefnyddio mapiau. Mewn astudiaethau cyfoes o leoedd, gallwn ni ddeall gofod fel y pellter sy’n gwahanu lleoedd. Mae dau bwynt pwysig yn codi. Yn gyntaf, dydy’r gofod sy’n gwahanu dau le byth yn wag nac yn ofod heb nodweddion ac ystyr. Er enghraifft, bydd mudwyr weithiau’n pasio drwy le nad oedden nhw’n gwybod cyn hynny ei fod yn bodoli, wrth iddyn nhw symud o’u hardal gartref i’r gyrchfan sydd ganddyn nhw mewn golwg. Gallan nhw benderfynu ymgartrefu yn y lle hwn, y ‘cyfle rhyngol’ hwn, yn lle cwblhau eu taith. Yn ail, mae’r gofod (neu’r pellter) rhwng y ddau le yn wir ac yn ganfyddedig: mae’r teimlad o bellter rhwng dau le yn mynd yn llai pan fydd cludiant cyflym a chyfathrebiad ar gael.

Ffigur 1.1 Clerkenwell yn Llundain: yn yr ardal ganolog hon o’r ddinas mae brithwaith trefol o wahanol adeiliadau cyferbyniol a mathau gwahanol o ddefnydd tir o wahanol gyfnodau hanesyddol.





Yn Clerkenwell heddiw mae’r dirwedd yn cynnig nifer o gliwiau am y ffordd y mae hunaniaeth y lle hwn – neu ei ‘bersonoliaeth’ – wedi cael ei ail siapio dro ar ôl tro gan ei berthynas newidiol gyda lleoedd a chymdeithasau eraill, ar wahanol raddfeydd daearyddol. Mae pob lle yn ddynamig a ‘pherthynol’ i ryw raddau. Y rheswm dros hynny yw bod y gymdeithas a’r economi sydd wedi creu’r lle, ac y mae’r lle yn dibynnu arnyn nhw, mewn cyflwr o newid drwy’r amser. Mae’r newid parhaol yma’n digwydd, yn rhannol, oherwydd y cysylltiadau newidiol sydd gan y lle gyda lleoedd agos (ar y raddfa leol a chenedlaethol) a lleoedd pell i ffwrdd (ar y raddfa ryngwladol a byd-eang). Mewn degawdau diweddar, mae globaleiddio wedi cyflymu cyfradd y newid a welwyd mewn llawer o leoedd, gan gynnwys Clerkenwell, lle mae nifer gynyddol o’u heiddo, eu busnesau a’u siopau yn awr dan berchnogaeth tramor. Dylanwad mawr arall ar faint y mae lleoedd yn newid (neu ddim yn newid) dros amser yw’r grymoedd gwleidyddol (gweler tudalennau 32-35).

TERMAU ALLWEDDOL

Lleoedd agos Yn yr ystyr wirioneddol, mae’r lleoedd hyn wrth ymyl ei gilydd. Yn y DU, digwyddodd y llifo gwledig-trefol hanesyddol rhwng y dinasoedd a’r ardaloedd gwledig o’u cwmpas. Gallwn ni hefyd ddefnyddio’r term hwn i ddisgrifio lleoedd sy’n teimlo yn agos diolch i dechnoleg a thrafnidiaeth – er eu bod nhw’n bell iawn i ffwrdd mewn gwirionedd.

Lleoedd pell i ffwrdd Lleoedd pell i ffwrdd o fewn gwlad, neu leoedd mewn gwledydd eraill sydd bellter mawr i ffwrdd yn aml iawn. Hefyd, lleoedd ynysig sy’n teimlo ymhell i ffwrdd am fod y daith i gyrraedd yno’n cymryd amser hir (er nad yw’r pellter yn fawr iawn mewn gwirionedd).

Rhanbarth Ardal eang, fel Canolbarth Lloegr neu Ardal y Llynnoedd, lle mae’r lleoedd oddi mewn iddi’n rhannu nodweddion ffisegol a diwylliannol penodol.

Lle a graddfa

Mae pentrefi, trefi bach a chymdogaethau mewn dinas yn lleoedd lleol i gyd. Yn eu tro, mae pob un o’r rhain yn rhan o gyd-destun daearyddol graddfa fwy, fel rhanbarth neu ddinas. Er enghraifft, mae’r rhanbarth dinas fewnol, Bootle, a’r pentref ar gyrion y ddinas, Formby, yn perthyn i ddinas Lerpwl yng ngogledd-orllewin Lloegr. Gallwn ni ystyried y mannau hyn i gyd – Bootle, Formby, Lerpwl a’r gogledd-orllewin – yn lleoedd, am fod gan bob un gyfres o nodweddion ffisegol a dynol sy’n rhoi hunaniaeth iddyn nhw ac yn eu gwahaniaethu nhw oddi wrth leoedd eraill o’r un maint.

Roedd y syniad o ‘hunaniaeth ranbarthol’ ar raddfa fawr yn elfen hollbwysig yn y meddylfryd daearyddol ym mlynyddoedd cynnar yr ugeinfed ganrif. Pan oedd Paul Vidal de la Blanche yn ysgrifennu, yn fuan yn yr 1900au, cyflwynodd y syniad o ranbarthau unffurf – hynny yw, ardaloedd eang lle roedd ‘cwlwm’ arbennig wedi datblygu rhwng y dirwedd naturiol a’r cymdeithasau oedd yn byw yno. Mae syniadau Vidal i’w gweld hyd heddiw yn y ffordd rydyn ni’n ystyried bod gan wahanol ranbarthau neu wledydd gyfuniad o nodweddion ffisegol a diwylliannol nodedig. Er enghraifft, cafodd y melinau, simneiau ffatri a waliau ffermydd sy’n nodweddiadol o ranbarth Swydd Efrog eu hadeiladu gyda cherrig grut lleol o’r Pennines (gweler Ffigur 1.2). Maen nhw’n rhoi synnwyr o unffurfiaeth i Swydd Efrog, ynghyd â’i thafodiaith ranbarthol. Ac eto, mae pob pentref neu gymdogaeth drefol yn Swydd Efrog yn lle nodedig ynddo’i hun hefyd ar y raddfa leol.

Ffigur 1.2 Mae gan Hebden Bridge ei hunaniaeth nodedig ei hun ac eto mae ganddi rai nodweddion penodol yn ei thirwedd sydd yr un fath â rhai nodweddiadol Swydd Efrog.





Mae dwy egwyddor bwysig yn dilyn o hyn. Yn gyntaf, mae’n bosibl i elfennau o hunaniaeth lle fod yr un fath â’r rhanbarth ehangach neu’r ddinas y mae’r lle hwnnw’n perthyn iddo/iddi. Yn ail, yn aml iawn mae dirywiad economaidd lleoedd penodol yn rhan o ddarlun llawer mwy o ddirywiad sector a rhanbarth (gweler Penodau 3 a 4).

Ar y raddfa ddaearyddol fwyaf un, wrth astudio systemau byd-eang neu ddatblygiad y byd, mae daearyddwyr, a phobl nad ydynt yn ddaearyddwyr hefyd, yn defnyddio’r gair ‘lle’ wrth sôn am ‘wlad’. Er enghraifft, gallai cwestiwn arholiad ofyn i fyfyriwr drafod pam mae lefelau o ddatblygiad economaidd yn amrywio ‘o le i le’ ar draws y byd. Yn y cyd-destun hwn, mae’n rhesymol rhoi credyd i’r myfyriwr sy’n defnyddio dwy wlad ar wahanol gamau yn eu datblygiad fel enghreifftiau o ‘le’. Gallai ateb da wneud hynny cyn manylu’r ffocws i lefel lawer mwy lleol a chymharu datblygiad economaidd dau bentref cyfagos o fewn rhanbarth.

Y casgliad felly yw ein bod ni’n gallu defnyddio’r gair ‘lle’ yn gywir mewn nifer o wahanol ffyrdd, yn dibynnu ar ba raddfa ddaearyddol y mae’r ymholiad yn edrych. Ond, am resymau ymarferol (gwaith maes), y ffordd orau o ddeall ‘lle’ mewn Daearyddiaeth Safon Uwch yw fel lleoliad nodedig ar raddfa ddaearyddol rhywle rhwng stryd a dinas neu ranbarth. Felly, mae’r llyfr hwn yn defnyddio’r gair ‘lle’ yn y ffordd honno’n bennaf. Y lleoedd sydd dan sylw yn bennaf yma yw pentrefi, trefi bach a chymdogaethau lleol mewn dinasoedd. Er bod Penodau 4 a 5 yn ymdrin ag ailddatblygu dinasoedd fel Lerpwl, Manceinion, Birmingham a Llundain, mae’r ffocws yn ddieithriad ar ailddatblygu canol dinas. Gallwn ni ystyried bod y canol dinasoedd hyn eu hunain yn lleoedd lleol sydd wedi eu cynnwys mewn aneddiadau llawer iawn mwy.




Lleoedd trefol a gwledig

Mae’r llyfr hwn yn ymwneud ag astudio lleoedd trefol a gwledig i’r un graddau â’i gilydd, a’r newidiadau a’r heriau y maen nhw’n eu wynebu. Mae astudiaethau trefol a gwledig yn is-ddisgyblaethau arwyddocaol mewn Daearyddiaeth. Mae gan bob un ei eirfa arbenigol iawn ei hun. Mae angen egluro rhywfaint o’r derminoleg hon, yn cynnwys y termau ‘gwledig’ a ‘threfol’ eu hunain, a gallwn ni ddiffinio’r ddau yma mewn nifer o wahanol ffyrdd. Er enghraifft, gallwn ni seilio’r gwahaniaeth rhwng y trefol a’r gwladol yn bennaf ar ‘ffurf’, hynny yw, sut mae’r ardal yn edrych o ran nodweddion ei thirwedd a’i dwysedd tai. Neu, gallwn ni wahaniaethu rhwng y ddau ar sail swyddogaeth economaidd y tir, sef y gwasanaethau a’r gyflogaeth sydd i’w cael yno. Ond, mae diffiniadau sydd wedi eu seilio ar weithredoedd wedi newid dros amser, oherwydd nid yw’n gwneud synnwyr bellach i ddiffinio ardal wledig fel un lle mae’r gyflogaeth yn ymwneud yn bennaf ag amaethyddiaeth. Roedd hynny’n wir ar un adeg, ond erbyn heddiw ychydig iawn o bobl wledig sy’n dibynnu ar ffermio i wneud eu bywoliaeth. Mae swyddogaethau gwledig wedi eu harallgyfeirio mewn blynyddoedd diweddar i groesawu’r gwasanaethau twristiaeth, technoleg a hamdden (gweler tudalennau 140 a 199-203).

Trefol Yn gyffredinol, mae’r gair hwn yn ymwneud â threfi, dinasoedd a’r bywyd sy’n cael ei fyw yn y lleoedd hyn. Mewn rhai gwledydd a chyd-destunau, efallai fod ganddo ystyr fwy penodol (yn ymwneud â defnydd y tir neu’r boblogaeth fel arfer).

Gwledig Yn gyffredinol, mae’r gair hwn yn ymwneud â chefn gwlad a’r bywyd sy’n cael ei fyw yno. Mewn rhai gwledydd a chyd-destunau, efallai fod ganddo ystyr fwy penodol (yn ymwneud â defnydd y tir neu’r boblogaeth fel arfer).

Swyddogaeth Y rôl/rolau y mae lle neu anheddiad yn ei chwarae yn ei gymuned leol yn ogystal â’r byd ehangach. Er enghraifft, efallai mai prif weithred tref fach yw darparu gwasanaethau archfarchnad. Gallai dinasoedd mawr sy’n gartref i brifysgolion a phrif swyddfeydd cwmnïau mawr gynnig swyddogaethau cenedlaethol neu fyd-eang hyd yn oed.

Yn y DU heddiw, mae gwneuthurwyr polisïau’n defnyddio maint y boblogaeth mewn aneddiadau – yn hytrach na ffurf neu weithredoedd – fel prif nodwr y gwahaniaeth rhwng ardaloedd gwledig a threfol. Mae Llywodraeth y DU yn nodi chwe ‘math’ o le gwledig a phedwar ‘math’ o le trefol i gyd (gweler Ffigur 1.3). Y canllawiau pwysicaf sy’n sail i’r dosbarthiad hwn yw bod:


	
•  ‘trefol’ yn cyfeirio at anheddiad unigol o fwy na 10,000 o bobl

	
•  ‘gwledig’ yn cyfeirio at ddarnau agored o gefn gwlad neu ardaloedd lle mae pobl yn byw mewn aneddiadau llai, gyda llai na 10,000 o bobl (trefi marchnad bach, pentrefi a phentrefannau).



Yn ymarferol, dydy defnyddio’r termau hyn ddim bob amser yn syml wrth astudio Daearyddiaeth. Yn gyntaf, rydyn ni weithiau’n diffinio pobl sy’n byw mewn trefi bach fel poblogaeth wledig, sydd efallai’n gwrthddweud ei hun. Yn ail, rydyn ni’n diffinio rhai siroedd a rhanbarthau Prydeinig fel ‘rhanbarthau gwledig’ o fewn cyd-destun cenedlaethol. Er enghraifft Cernyw neu Ucheldir yr Alban. Ac eto, mae’r rhanbarthau gwledig hyn yn cynnwys aneddiadau trefol mawr o fwy na 10,000 o bobl, fel St Ives (Cernyw) ac Inverness (Ucheldir yr Alban). Yn yr un modd, mae rhanbarthau trefol fel Glannau Mersi a Manceinion Fwyaf yn cynnwys aneddiadau bach gwledig wedi eu lleoli yn y llain las sydd o amgylch eu dinasoedd mawr.

Ffigur 1.3 Ardaloedd gwledig a threfol Lloegr yn ôl y system ddosbarthu deg categori swyddogol. Ffynhonnell: Cyfrifiad y DU 2011

Llain las Defnydd tir sy’n cael ei ddynodi, ac sy’n rhan bwysig o’r gyfraith gynllunio. Mae’r llain las yn ‘wregys’ o dir heb ei ddatblygu sy’n amgylchynu trefi a dinasoedd yn y DU (er ei fod yn cynnwys rhai pentrefi a datblygiadau eraill a adeiladwyd cyn cyflwyniad y llain las).

Blerdwf trefol Anheddiad yn ehangu tuag allan, wrth i bobl a gweithgareddau economaidd symud a sefydlu’n agosach at y cyrion.

Cyrion gwledig-trefol Cylchfa o newid rhwng y maestrefi lle mae mwy o adeiladau’n codi drwy’r amser a’r ardal gefn gwlad o’u hamgylch.

Continwwm gwledig-trefol Y trosglwyddiad di-dor o leoedd gwledig heb eu poblogi, neu sy’n brin eu poblogaeth, i leoedd trefol gyda phoblogaeth ddwys sy’n cael eu defnyddio’n llawn.

Tiroedd y cyrion Ardaloedd o dir trawsnewidiol lle mae cefn gwlad ar gyrion tref neu ddinas. Does gan yr ardaloedd hyn ddim cymeriad cwbl wledig na chwbl drefol, maen nhw’n fannau hybrid (neu ‘drothwyol’) sydd â’u hunaniaeth unigryw eu hunain.

Lle cartref Cymdogaeth eich cartref chi neu’r fan lle rydych yn astudio.

Yn olaf, byddai’n anghywir edrych ar Ffigur 1.3 a dod i gasgliad bod gan leoedd gwledig a threfol bob amser ffiniau y gallwch chi eu hadnabod yn hawdd gan ddefnyddio tystiolaeth maes. Yn wir, dydy nodweddion tirwedd gweladwy ddim bob amser yn cyfateb yn dda o gwbl â’r darlun ‘swyddogol’ sydd ar fapiau ffiniau gweinyddol. Yn anaml iawn y mae ardaloedd trefol yn dod i ben yn daclus wrth wal y dref lle mae caeau gwyrdd y tu draw yn ymestyn hyd at y gorwel. Yn hytrach, yr hyn rydyn ni’n ei weld yn aml iawn ydy newid graddol yn nwysedd y tai oherwydd blerdwf trefol ar y cyrion gwledig-trefol. Mae nifer y tai yn lleihau’n raddol wrth i erddi fynd yn fwy; mae pethau eraill yn dechrau ymddangos bob hyn a hyn rhwng yr ystadau tai – meysydd golff, cronfeydd dŵr, safleoedd tirlenwi neu ardaloedd bach o goetir. Mae datblygiadau hirgul ar hyd y teithiau cludiant yn creu ardaloedd sy’n rhan o gefn gwlad yn bennaf ac eto sydd â gwythiennau o dai neu ddiwydiant yn rhedeg drwyddynt.

Yn ardaloedd y cyrion, mae ffurfiau a gweithredoedd gwledig a threfol yn cyfuno â’i gilydd. Mae’r rhain yn fannau cymysg lle gall gweithwyr fferm a gweithwyr sy’n teithio i’r ddinas fyw drws nesaf i’w gilydd. Mae geirfa arbenigol amrywiol ar gael ar gyfer yr ardaloedd ‘trothwyol’ hyn sydd heb gymeriad sy’n amlwg drefol nac yn amlwg wledig. Rydyn ni’n defnyddio geiriau ac ymadroddion fel lleoedd ‘gwledig-trefol’, y continwwm gwledig-trefol a thiroedd y cyrion wrth astudio poblogaethau gwledig a threfol sy’n gorgyffwrdd a defnyddiau tir ar gyrion aneddiadau mawr (gweler Pennod 6).




Lleoedd cartref

Mae’r bennod hon yn archwilio nodweddion, dynameg, a chysylltiadau’r lleoedd hynny y mae ddaearyddwyr yn gallu eu darganfod, eu mapio a’u dadansoddi. Un ffordd o ddechrau yw drwy astudio cymdogaeth eich cartref neu’r fan lle rydych chi’n astudio. Dyma eich lle cartref. Ystyriwch sut mae’r fan lle rydych chi’n byw wedi newid yn ystod eich bywyd chi neu yn ystod bywyd trigolion hŷn rydych chi’n eu nabod, yn cynnwys aelodau’r teulu. Efallai fod hyd yn oed ystadau tai a adeiladwyd yn ddiweddar wedi newid mewn ffyrdd arwyddocaol yn ystod y cyfnod byr y maen nhw wedi sefyll, am fod pobl yn symud i mewn ac allan ac oherwydd newid yn y strwythur economaidd. Mae trefi newydd y DU sy’n dyddio o’r 1950au a’r 1960au – yn cynnwys Milton Keynes (gweler Ffigur 1.4) a Stevenage – hefyd yn cynnwys olion o anheddiad llawer cynharach os edrychwch chi’n ofalus.

Ffigur 1.4 Mae Milton Keynes yn anheddiad a adeiladwyd yn bwrpasol yn yr 1960au ond mae’r ardal hon hefyd wedi gweld newidiadau mawr yn ei hoes fer











Beth sydd mewn lle?

Mae Ffigur 1.5 yn rhoi un fframwaith posibl i ni ar gyfer astudio nodweddion lle. Mae’r dull hwn yn defnyddio nifer o gysyniadau daearyddol sydd wedi hen ennill eu plwyf: (i) ffactorau safle ffisegol, (ii) gweithredoedd economaidd (iii) y dirwedd ddiwylliannol (sy’n cynnwys nodweddion poblogaeth y lle). Mae Ffigur 1.5 hefyd yn pwysleisio sut mae lle yn cael ei hunaniaeth yn rhannol gan y cysylltiadau a’r berthynas sydd ganddo gyda lleoedd eraill.

Tirwedd ddiwylliannol Cymeriad nodedig lle neu ranbarth daearyddol sydd wedi’i siapio dros amser drwy gyfuniad o brosesau ffisegol a dynol. Mewn Daearyddiaeth, rydyn ni’n cysylltu’r syniad yma’n gryf â gwaith Carl Sauer.

Ffigur 1.5 Prif elfennau lle






Safle lle

Safle lle yw’r tir y mae wedi ei adeiladu arno. Yn hanesyddol, mae pobl wedi gosod aneddiadau lle bynnag mae ffactorau’r safle daearyddol yn ffafrio gweithgareddau economaidd sy’n methu cael eu gwneud mewn ffordd mor broffidiol mewn lleoedd eraill. Mewn geiriau eraill, mae adnoddau lleol fel glo neu ddŵr yn esbonio pam mae rhai lleoedd lle maen nhw. Mae’r ddaearyddiaeth ffisegol yn helpu i siapio nodweddion dinasoedd a rhanbarthau cyfan. Er enghraifft, yn Sheffield a rhanbarth Hallamshire o’i amgylch, diwydiannau haearn a dur traddodiadol sydd wedi creu synnwyr cryf o le, ac yn Ne Cymru glo sydd wedi creu hunaniaeth yr aneddiadau.

Mae gan y lleoedd a’r cymdogaethau penodol mewn dinasoedd mawr eu topograffi a’u ffactorau safle buddiol eu hunain. Am fod cymdogaethau Hampstead a Highgate yn Llundain ar dir uchel roedden nhw’n rhoi aer glân a dŵr diogel i bobl gyfoethog oes Fictoria. Maen nhw’n parhau i fod yn fannau cyfoethog hyd heddiw (gweler tudalen 18).

Yn ogystal â’r safle ei hun, mae hinsawdd yn ddylanwad ffisegol pwysig arall ar ranbarthau a lleoedd. Dyma sy’n penderfynu pa blanhigion a chnydau sy’n gallu tyfu. Mae rhanbarth Champagne yn Ffrainc yn mwynhau hafau cynnes, sych. Mae’r grawnwin sy’n cael eu defnyddio ar gyfer gwinwyddiaeth (gwneud gwin) yn ffynnu yn y priddoedd sialc, fflintaidd sydd i’w cael yno. Y farn yw fod blas byd-enwog ei winoedd yn adlewyrchiad o nodweddion daearyddol yr hinsawdd a’r ddaeareg yn Champagne i’r un graddau â’i gilydd. Mae’r ddaearyddiaeth ffisegol yn rhoi elfennau hanfodol o hunaniaeth y lle i bentrefi yn rhanbarth Champagne, er enghraifft Chouilly a Cramant.

Fodd bynnag, mae’n bwysig peidio gorbwysleisio’r graddau y mae daearyddiaeth ffisegol yn penderfynu sut mae lle (a chymdeithas) yn gallu datblygu neu’n methu datblygu dros amser. Y farn bennaf o fewn daearyddiaeth ddynol yw mai dyfeisgarwch dynol, ein technoleg a’n grymoedd gwleidyddol, sy’n gwneud y penderfyniad terfynol fel arfer am yr hyn sy’n digwydd mewn lle penodol. Yn aml iawn, mae’n bosibl goresgyn ‘rhwystrau’ amgylcheddol (fel prinder dŵr) os oes gan y bobl yr ewyllys (a’r arian) i sicrhau hynny.




Swyddogaethau economaidd lle

Swyddogaethau economaidd lle yw’r hyn y mae’r lle yn ei wneud i ddarparu gwasanaethau a gwaith i bobl. Yn wreiddiol, roedd hyn wedi ei gysylltu’n agos â ffactorau’r safle. Mae Tabl 1.1 yn dangos economi traddodiadol tair dinas fawr yn y DU.




	
Dinas
	Yr economi traddodiadol (1700–1950)
	Nodweddion y dirwedd ddiwylliannol drefol





	Llundain
	Mae Llundain saith gwaith yn fwy (o ran maint ei phoblogaeth) nag unrhyw ddinas arall yn y DU ac felly mae ganddi economi amrywiol iawn. Yn draddodiadol, roedd busnesau’r dociau a chwmnïau tecstilau, gwneud dodrefn, prosesu bwyd a diod, arfau a pheirianneg yn gyflogwyr pwysig.
	Mae amrywiaeth eang o ddiwylliannau lleol i’w cael yno, o Ddwyrain Cocnïaidd Llundain i Chelsea a Bloomsbury.



	Birmingham
	Yn yr ugeinfed ganrif, daeth Birmingham yn ganolfan i’r diwydiant ceir Prydeinig (roedd Austin a Dunlop ymysg y cyflogwyr pwysig). Cyn hynny, roedd busnesau llwyddiannus Birmingham ym maes gemwaith, gynnau a phrosesu bwyd (Mae Cadbury’s yn frand o Birmingham).
	Mae ganddi hanes cerddorol cyfoethog, yn amrywio o waith Elgar i fandiau ‘heavy metal’ y ddinas.



	Glasgow
	Mewn lleoedd ar lannau’r afon, fel Dociau Sych Govan, Dumbarton a Clydebank, daeth gwaith adeiladu llongau ag arian mawr i mewn i Glasgow. Roedd hynny’n wir hefyd am bysgota, tecstilau a gweithgynhyrchu, prosesu tybaco a siwgr, a pheirianneg.
	Tafodiaith Glasgow; gwrthdaro crefyddol traddodiadol rhwng clybiau pêl-droed Celtic a Rangers.



	
Tabl 1.1 Economi traddodiadol dinasoedd y DU a diwylliant cysylltiedig y lleoedd trefol





Fel rydyn ni wedi’i weld eisoes, mae’r rhan fwyaf o’r dinasoedd, trefi a phentrefi wedi eu lleoli lle maen nhw am resymau economaidd. Gallwn ni gysylltu’r manteision cymharol sydd gan wahanol aneddiadau gyda ffactorau ar y safle – fel y priddoedd, y cyflenwad dŵr neu’r ffaith eu bod nhw’n agos at ddeunyddiau crai. Fodd bynnag, mae llawer o aneddiadau wedi newid eu gweithredoedd dros amser. Mae Lerpwl a Manceinion yn ddinasoedd ôl-ddiwydiannol erbyn hyn lle mae gwasanaethau’r defnyddiwr wedi disodli’r diwydiannau gweithgynhyrchu. O ganlyniad i hynny, mae nifer o’r lleoedd o fewn y dinasoedd hyn wedi newid yn llwyr dros y degawdau diwethaf (gweler pennod 4). Mewn rhai lleoedd gwledig ôl-gynhyrchiol, mae twristiaeth wedi disodli amaethyddiaeth

Ôl-ddiwydiannol Economi neu gymdeithas lle mae cyflogaeth mewn gweithgynhyrchu neu gloddio traddodiadol wedi cael ei ddisodli bellach gan strwythur cyflogaeth sy’n canolbwyntio ar wasanaethau a thechnoleg. Dinas ôl-ddiwydiannol yw anheddiad lle mae’r rhan fwyaf o swyddi yn y sectorau trydyddol a chwaternaidd.

Ôl-gynhyrchiol Lle neu economi gwledig lle dydy amaethyddiaeth ddim yn gyflogwr mawr bellach (er bod ardaloedd mawr o’r tir efallai’n dal i gael eu defnyddio ar gyfer amaethyddiaeth fecanyddol).

Seinlun Y seiniau naturiol a dynol sy’n cael eu cynhyrchu gan amgylchedd penodol ac sy’n helpu i siapio profiad pobl o’r lle.

Tirwedd ddiwylliannol y lleoedd trefol

Tirwedd ddiwylliannol yw popeth rydyn ni’n ei brofi mewn lle. Dyma’r newidiadau cyfan y mae pobl wedi eu gwneud i’r dirwedd naturiol, gan gynnwys y bensaernïaeth, yr isadeiledd a demograffeg y lle. Mae hefyd yn cynnwys celf, cerddoriaeth (rhan o seinlun rhywle) a gweithgareddau chwaraeon y lle. Ochr yn ochr â’u diwydiannau traddodiadol, mae Tabl 1.1 hefyd yn dangos rhai o nodweddion y dirwedd ddiwylliannol sydd wedi datblygu yn y dinasoedd hynny. Cyn i gludiant cyhoeddus fod ar gael i bawb, a chyn i bobl allu prynu ceir, roedd llawer o weithwyr trefol yn byw mewn cymdogaethau tynn lleol ac yn gwybod fawr ddim am y byd tu hwnt i hynny. Roedd cyflogau isel, wythnosau gwaith hir a gwyliau byr yn golygu nad oedd llawer o bobl yn teithio i leoedd eraill. Roedd amser hamdden yn beth prin felly byddai’n rhaid mwynhau gweithgareddau oedd yn lleol i’r gweithle. O ganlyniad, datblygodd tirweddau diwylliannol trefol oedd yn adlewyrchiad cryf o weithredoedd economaidd yr anheddiad ei hun. Roedd timau pêl-droed y dinasoedd yn cymryd eu chwaraewyr amatur o’r ffatrïoedd lleol yn wreiddiol. Er enghraifft, mae’r canon ar fathodyn Arsenal yn adlewyrchu genedigaeth y clwb yn yr 1880au ymysg ffatrïoedd arfau Woolwich, gerllaw’r Afon Tafwys. Erbyn 1900, roedd Llundain yn cefnogi mwy na 100 o dimau pêl-droed lleol, ac roedd pob un wedi ei wreiddio mewn gwahanol gymdogaeth ffatri (gweler Ffigur 1.6). Ar y llaw arall, roedd cymunedau gwaith glo a llechi Cymru’n dod yn adnabyddus yn aml iawn am eu corau meibion.

Ffigur 1.6 Bathodynnau clwb pêl-droed sy’n dal i ddangos y cysylltiadau gyda’r economïau oedd gan y lleoedd hyn yn y gorffennol. Allwch chi weld beth oedd gweithredoedd economaidd traddodiadol pob un o’r dinasoedd neu ranbarthau hyn?





Mae gan ddinasoedd Gogledd America hefyd hanes diwylliannol cyfoethog sy’n gysylltiedig â’u traddodiadau economaidd. Er enghraifft, yn yr 1950au, roedd Detroit yn enwog fel lle cynhyrchu ceir ac roedd corfforaethau trawswladol (TNCs), yn cynnwys Ford, wedi eu seilio yno. Yn dilyn llwyddiannau’r mudiad hawliau sifil yn yr 1960au, roedd niferoedd mawr o Americaniaid Affricanaidd wedi mudo yno o daleithiau’r de i chwilio am waith gweithgynhyrchu. Yn dilyn hynny, daeth Detroit yn gartref i Tamla Motown, sef y label recordiau a lansiodd Michael Jackson, Stevie Wonder a nifer o gerddorion du eraill yn yr 1960au a’r 1970au. Talfyriad o ‘Motor Town’ yw Motown, sy’n dangos yn glir sut y cafodd tirwedd ddiwylliannol Detroit ei siapio gan yr economi, yn arbennig lleoedd fel rhanbarth Grand Boulevard lle roedd prif swyddfa gyntaf Motown. Roedd demograffeg Detroit, a’r bobl oedd yn symud i mewn o leoedd eraill, yr un mor bwysig yn y datblygiad hwn hefyd: Roedd artistiaid Motown yn defnyddio eu traddodiadau cerddorol du o daleithiau’r de, yn cynnwys y Blues – math o gerddoriaeth sydd â’i wreiddiau’n ymestyn dros Fôr Iwerydd i Orllewin Affrica.

Ond, dydy pawb ddim yn ystyried tirwedd ddiwylliannol y lle trefol y maen nhw’n byw ynddo mewn ffordd gadarnhaol. Rhwng 2003 a 2013, cafwyd cyfres o lyfrau doniol poblogaidd yn dwyn y teitl Crap Towns oedd yn dogfennu’r ‘lleoedd gwaethaf i fyw yn y DU’. Pleidleisiwyd am y rhain gan aelodau’r cyhoedd oedd yn ymweld â’r wefan The Idler. Roedd y llyfrau hyn yn rhoddion poblogaidd i lenwi hosannau Nadolig, ond roedden nhw’n achosi dadleuon hefyd. Roedd pobl yn credu y gallan nhw gael effaith niweidiol ar y patrymau buddsoddi oedd yn digwydd yn y lleoedd hynny oedd yn destun sbort yn y llyfrau. Mae Tabl 1.2 yn dangos y deg lle gwaethaf yn y gyfrol gyntaf o Crap Towns yn 2003. Ymatebodd y papurau newydd a’r gwleidyddion lleol yn gyflym iawn i amddiffyn y lleoliadau hyn; nes ymlaen yn y llyfr hwn, byddwch chi’n clywed am y gwaith adfywio ac ailddatblygu a ddigwyddodd wedi hynny yn Hull, Lerpwl a Hackney.




	Safle
	Lleoliad





	  1
	Hull



	  2
	Cumbernauld



	  3
	Morecambe



	  4
	Hythe



	  5
	Caerwynt



	  6
	Lerpwl



	  7
	St Andrews



	  8
	Bexhill-on-Sea



	  9
	Basingstoke



	10
	Hackney, Llundain



	
Tabl 1.2 Trefn y deg tref waethaf yn ôl y gyfrol Crap Towns. yn 2003









Tirwedd ddiwylliannol y lleoedd gwledig

Mae gan lawer o leoedd gwledig nodweddion nodedig oedd yn deillio’n wreiddiol o arferion amaethyddol y cymunedau lleol neu o draddodiadau cartref a chrefftau oedd wedi datblygu’n aml iawn ochr yn ochr â’r ffermio. Roedd gwneud caws neu wau dillad gwlân, er enghraifft, yn ffordd dda i gymunedau amaethyddol ychwanegu gwerth i’w cynnyrch. Mewn mannau eraill, roedd gofaint yn defnyddio mwynau lleol yn eu gwaith metel. Yn ystod cyfnod datblygu ‘proto-ddiwydiannol’ yr 1600au, cyn gweithgynhyrchu mawr yr 1700au, roedd crefftau gwledig yn hanfodol i economi’r DU. Cyn datblygiad trafnidiaeth fodern, roedd llawer o bentrefi’n weddol ynysig a byddai traddodiadau diwylliannol a chrefftau unigryw yn datblygu mewn lleoedd fel hyn. Ond, daeth llawer o’r traddodiadau hyn i ben pan ddaeth y Chwyldro Diwydiannol. Wrth i bobl symud allan o’r ardal, doedd traddodiadau ddim yn cael eu pasio i lawr bellach o genhedlaeth i genhedlaeth.

Lle mae’r traddodiadau gwledig hyn wedi goroesi, maen nhw weithiau’n cynnwys geiriau ac iaith unigryw. Mae’r daearyddwr Robert Macfarlane (2015) wedi gwneud astudiaethau estynedig o iaith mewn lleoedd gwledig oedd yn arfer bod yn ynysig ac mae wedi darganfod cannoedd o wahanol eiriau mewn tafodiaith leol am ‘glaw’ neu ‘ddŵr’. Roedd gan gymunedau lleol gerddoriaeth unigryw hefyd, ac mae ymchwilwyr wedi gweithio’n galed i ddiogelu’r gerddoriaeth hon.


	
•  Yn yr 1800au, roedd caneuon a ysgrifennwyd gan bobl mewn cymunedau ynysig yn cael eu pasio o un genhedlaeth i’r llall yn aml iawn o fewn y gymuned ei hun, gan olygu bod pobl oedd yn byw y tu allan i’r lleoedd hyn erioed wedi eu clywed nhw. Er enghraifft daw alaw ‘O Dawel Ddinas Bethlehem’ o bentref Forest Green yn Surrey. Fyddai’r alaw hon ddim gennym ni heddiw heb y gwaith ymchwil a gafodd ei wneud yn fuan yn yr 1900au.

	
•  Roedd y cyfansoddwyr Ralph Vaughan Williams a George Butterworth yn ymweld â phentrefi ynysig ac yn gwneud nodyn o’r geiriau a’r alawon a glywsen nhw. Roedd yr ethnograffydd Cecil Sharp yn defnyddio silindr cwyr, sef dyfais gynnar i recordio sain. Recordiodd ganeuon oedd yn perthyn i leoedd penodol ac oedd ar fin diflannu.

	
•  Cafodd rhywfaint o’r gerddoriaeth o’r lleoedd hyn ei addasu’n ddiweddarach gan Vaughan Williams a’i berfformio gan gerddorfeydd mewn dinasoedd ar hyd a lled y byd: dyma enghraifft wych o ddiwylliant un lle’n cysylltu ag eraill yn fyd-eang.



Cafodd gwyliau a defodau unigryw eu cadw’n fyw mewn rhai lleoedd gwledig yn y DU ac mewn gwledydd Ewropeaidd eraill (gweler Pennod 5). Mae gorymdeithiau mewn gwisgoedd, dramodiadau symbolaidd a dawnsfeydd traddodiadol y fedwen haf yn nodi’r newid yn y tymhorau. Mewn rhai lleoedd, mae dathliadau o gylch y flwyddyn, o hau’r hadau a medi’r cnydau, wedi cael eu pasio i lawr o genhedlaeth i genhedlaeth ers canrifoedd, os nad milenia. Yn aml iawn, mae’r defodau lleol hyn yn cyfuno elfennau’r ddefod Gristnogol (diolchgarwch am y cynhaeaf) gyda chredoau paganaidd hŷn (dathlu cylch y tymhorau).


	
•  Mae seremoni o’r enw ‘Dawns y Cyrn’ wedi bod yn digwydd ym mhentref Abbots Bromley yn Swydd Stafford ers y flwyddyn 1226. Mae cerddorion mewn gwisgoedd, yn cynnwys Ceffyl Pren a Ffŵl, yn cario cyrn carw o’r eglwys drwy’r pentref (gweler Ffigur 1.7).

	
•  Yng ngogledd-orllewin Lloegr, mae ‘Pace-egging’, sef y ddefod o ymbil am wyau, yn dal i ddigwydd adeg y Pasg yn Heptonstall yn Nyffryn Calder.

	
•  Ers canol yr 1800au, mae pobl o Brockworth, Swydd Gaerloyw, wedi bod yn dod at ei gilydd bob mis Mai i redeg ar ôl darn crwn o gaws lleol sy’n rholio i lawr yr allt (gweler Ffigur 1.7). Mae hanes y digwyddiad hwn wedi lledaenu drwy’r byd i gyd ar YouTube ac mae’r ddefod yn denu cystadleuwyr newydd erbyn hyn o leoedd annisgwyl. Enillwyd y ras yn 2013 gan ymwelydd o Japan; mae hyn yn dangos sut mae llifoedd gwybodaeth a phobl wedi cysylltu Brockworth gyda lleoedd llawer pellach i ffwrdd nag oedden nhw yn y gorffennol.

Ffigur 1.7 Mae Dawns Cyrn Abbots Bromley a ras rholio caws flynyddol Brockworth yn draddodiadau unigryw, gwledig, sydd wedi eu seilio mewn lle penodol








Demograffeg lle

Wrth gwrs, mae pobl yn rhan bwysig o dirwedd ddiwylliannol unrhyw le. Weithiau, dros amser, mae gwahanol leoedd yn datblygu nodweddion demograffig nodedig oherwydd eu gweithredoedd economaidd lleol a nodweddion eu safle.

Gallai cyfleoedd economaidd ddenu mudwyr mewnol (cenedlaethol) a mudwyr rhyngwladol. Gall y llifoedd mudo hyn gael effaith fawr ar strwythur oed, cyfradd ffrwythlondeb a chymeriad economaidd-gymdeithasol cymdogaeth. Hefyd, mae mudwyr rhyngwladol yn dod ag amrywiaeth ddiwylliannol i’r lle. Ar y llaw arall, mae rhai lleoedd yn y DU yn denu pobl wedi ymddeol sydd ddim yn pryderu rhyw lawer am y cyfleoedd economaidd sydd ar gael. Yn hytrach, mae gan y mudwyr hyn fwy o ddiddordeb yn y bywyd y gallan nhw ei fwynhau drwy fyw mewn lle gyda golygfeydd ysblennydd neu fwytai a theatrau da. Mae Tabl 1.3 yn nodi rhesymau pellach pam mae nodweddion demograffig yn amrywio o le i le.




	
Nodweddion demograffig
	Esboniad
	Enghreifftiau





	Proffil oed
	

	
•  Gall strwythur y boblogaeth amrywio o le i le yn dibynnu pa oedran sy’n tueddu i symud i mewn ac allan o’r lleoedd hyn.

	
•  Mae’r gwahanol grwpiau o ‘symudwyr’ yn cynnwys myfyrwyr, pobl broffesiynol ifanc, cyplau gyda phlant bach a phobl wedi ymddeol.

	
•  Mae’r disgwyliad oes yn amrywio’n nodedig rhwng y gwahanol gymdogaethau, yn dibynnu ar y lefelau cyfoeth a thlodi. O ganlyniad, mae’r strwythur oed-rhyw yn gallu gwahaniaethu’n sylweddol o le i le.




	

	
•  Mae niferoedd uchel iawn o fyfyrwyr yn byw mewn rhai o gymdogaethau Leeds erbyn hyn a’r enw ar yr hyn sydd wedi digwydd yno yw ‘myfyriwreiddio’ (‘studentification’).

	
•  Yr enw lleol ar gymdogaeth Balham yn Llundain yw ‘nappy valley’, sy’n cyfeirio at y gyfradd ffrwythlondeb uchel yno, am fod hwn yn lle poblogaidd i bobl broffesiynol ifanc o oedran cael plant sy’n teithio oddi yno i Lundain i weithio.

	
•  Y disgwyliad oes i ddynion yn ardal gyfoethog Kensington yn Llundain yw 84, ond yn Calton yn Glasgow, mae’n 54 (data 2016).







	Proffil economaidd-gymdeithasol
	

	
•  Mae mewnfudiad pobl broffesiynol wedi gweddnewid proffil poblogaeth rhai cymdogaethau. Yr enw ar y broses hon yw boneddigeiddio ac mae’n effeithio ar ardaloedd trefol a gwledig fel ei gilydd. Mae prisiau’r eiddo’n codi ac mae’n dod â newidiadau i gymeriad siopau a gwasanaethau lleol.

	
•  Mewn rhai dinasoedd, yn arbennig yn yr Unol Daleithiau, mae pobl broffesiynol a theuluoedd wedi symud allan o rai lleoedd canol dinas yn gyfan gwbl oherwydd y cyfraddau troseddu uchel.




	

	
•  Yn rhanbarth canol dinas Lerpwl - Bootle (ward Linacre), mae mwy na 50 y cant o’r bobl yn wynebu heriau economaidd sylweddol yn ôl data’r llywodraeth leol. Ond ym mhentref Formby ar gyrion y ddinas, sydd ddim ond 10 km i’r gogledd, mae llai na 10 y cant o’r boblogaeth yn perthyn i’r grŵp yma ac mae hyd at 70 y cant o’r boblogaeth yn bobl broffesiynol sy’n gweithio neu wedi ymddeol, yn cynnwys athrawon, meddygon, ysgrifenyddion a chyfreithwyr. Mae llawer ohonyn nhw wedi symud i Formby o rannau eraill o’r rhanbarth.







	Amrywiaeth ddiwylliannol (ethnig a/neu grefyddol)
	

	
•  Gall cyfansoddiad ethnig gwlad, dinas neu le lleol newid yn gyflym os bydd mudwyr rhyngwladol yn cyrraedd a hefyd os bydd cyfraddau ffrwythlondeb uchel ymysg y poblogaethau ifanc sy’n symud i mewn.

	
•  Gallwn ni fesur amrywiaeth ddiwylliannol mewn gwahanol ffyrdd, gan gynnwys amrywiaeth o ran cenedligrwydd, iaith, crefydd neu hil. Gall y mewnfudwyr fod yn wahanol i’r trigolion sydd wedi byw yno ers blynyddoedd ymhob un o’r ffyrdd hyn, neu mewn un o’r ffyrdd hyn yn unig.




	

	
•  Dros amser, mae rhai lleoedd yn Llundain wedi datblygu cysylltiad cryf â chymunedau Iddewig, Mwslimaidd neu Sikhaidd. Weithiau, mae mannau addoli neu siopau bwyd arbenigol yn helpu i ‘angori’ rhai grwpiau o bobl ar wasgar (diaspora) i leoedd arbennig. O ganlyniad, mae rhai poblogaethau o leiafrifoedd ethnig yn y DU yn dangos lefel uchel o arwahaniad mewn data ystadegol (gweler Ffigur 1.8) Felly, mae gan rai cymdogaethau trefol gymeriad ethnig nodedig.







	
Tabl 1.3 Sut mae lleoedd yn gallu amrywio yn dibynnu ar nodweddion a phrosesau demograffig

TERMAU ALLWEDDOL

Boneiddigeiddio Grwpiau incwm canolig ac incwm uchel yn symud i mewn i leoedd a oedd gynt yn gymdogaethau trefol neu wledig dosbarth gweithiol

Ar wasgar (diaspora) Pobl gyda’r un gwreiddiau ethnig neu genedlaethol sy’n byw mewn amrywiaeth o wahanol wledydd, fel dinasyddion byd-eang o linach Wyddelig neu Indiaidd.

Ffigur 1.8 Cromliniau Lorenz yn dangos y lefel hanesyddol o wahaniaethu i wahanol gymunedau ethnig yn y DU yng Nghyfrifiad 1991.

Ffynhonnell: Ceri Peach, cyhoeddwyd yn Transactions of the Institute of British Geographers 21(1)t220 © RGS-IBG.

How might these patterns have changed since, and why?









Lleoedd a’u ffiniau

Yn olaf, un pwynt pwysig i’w nodi yn y cyflwyniad hwn i’r astudiaeth o leoedd yw nad oes gan bob lle ffiniau clir, hawdd eu hadnabod. Mewn rhai lleoedd, mae afonydd a morliniau’n darparu o leiaf un o ffiniau clir yr anheddiad, ac mae bwrdeistrefi, wardiau ac etholaethau lleol wedi eu marcio’n glir ar fapiau gweinyddol. Ond, mae ffiniau lleoedd eraill yn llawer llai clir. Dydy rhai cymdogaethau trefol ddim yn cyfateb ag ardaloedd gweinyddol ‘swyddogol’. Er enghraifft, yn Llundain, mae’n anodd gwybod lle mae Clapham neu Chelsea yn cychwyn a gorffen. Mewn rhanbarthau gwledig, mae topograffeg a llystyfiant yn gallu helpu i greu synnwyr o le, ond mae’n anodd penderfynu’n ymarferol yn aml iawn lle mae un amgylchedd yn yr ucheldir yn gorffen ac ardal arall o iseldir yn cychwyn (gweler hefyd dudalennau 202-203).

Mae’r llinell doredig yn Ffigur 1.5. yn dangos lle sydd wedi achosi sialens ddaearyddol wrth geisio gosod ffin.

DADANSODDI A DEHONGLI

Mae Ffigur 1.9 yn dangos y newidiadau yn y boblogaeth, yn rhai gwirioneddol ac wedi rhagamcanu, fesul grŵp oedran mewn gwahanol ddinasoedd o’r DU ar gyfer y cyfnod 1993-2020.


	
(a)  Ar gyfer y cyfnod 2013–20, nodwch un nodwedd ddemograffig sy’n gyffredin i bob un o’r dinasoedd a welwch.

	
(b)  Ar gyfer y cyfnod 1993–2013, disgrifiwch sut mae newidiadau yn y grŵp 25-29 yn amrywio o ddinas i ddinas.

	
(c)  Awgrymwch resymau dros y newidiadau amrywiol a ddisgrifiwyd gennych.

CYNGOR

Mae rhai dinasoedd yn dangos cynnydd ym maint eu grŵp 25-29 oed ac mae eraill yn dangos gostyngiad. Y ffordd orau o ateb Cwestiwn (c) yw drwy amlinellu ffyniant economaidd anwastad gwahanol ddinasoedd yn ystod yr 1990au yn dilyn dirywiad eang mewn diwydiannau traddodiadol yn yr 1970a a’r 1980au. Datblygodd Llundain economi ôl-ddiwydiannol fwy amrywiol yn gyflymach na nifer o ddinasoedd gogleddol, a hynny’n rhannol oherwydd ei dylanwad byd-eang. Roedd ffactorau tynfa economaidd Llundain yn denu pobl – yn bobl fedrus a phobl heb sgiliau fel ei gilydd – o rannau eraill o’r DU. Un o elfennau allweddol y ‘rhaniad gogledd–de’ yw’r ffordd y mae newidiadau demograffig mewn gwahanol ddinasoedd wedi eu cydgysylltu oherwydd y mudo.

(d)  Esboniwch pam na fydd y newidiadau a ddangoswyd yn digwydd ymhob lle o fewn pob dinas.

CYNGOR

Nid yw’n dilyn bod lleoedd lleol o fewn dinasoedd yn gweld yr un newidiadau ag y byddwn ni’n eu gweld ar raddfa fwy’r ddinas. Efallai fod yr ardaloedd canol dinas oedd wedi dioddef y colledion mwyaf o ran swyddi traddodiadol wedi gweld hyd yn oed mwy o bobl yn symud allan nag y mae data’r ddinas gyfan yn ei ddangos. Bydd rhai o’r cymdogaethau cefnog ar y cyrion gwledig–trefol, neu yn yr ardaloedd sydd wedi eu boneddigeiddio yng nghanol dinasoedd gogledd Lloegr, wedi gweld mwy o bobl ifanc 25–29 oed yn symud i mewn, yn arbennig tuag at ddiwedd y cyfnod hwn. I’r un graddau, efallai fod y tueddiadau yn Llundain wedi bod yn anwastad (roedd rhai ardaloedd dinas fewnol yn dal i weld dirywiad yn yr 1990au). Dylai eglurhad sydd wedi ei gefnogi’n dda roi enghreifftiau gydag enwau lleoedd go iawn yn rhai o’r dinasoedd a ddangosir.

Ffigur 1.9 Newidiadau gwirioneddol a ragwelwyd ym mhoblogaeth dinasoedd mawr y DU, 1993-2020

ASTUDIAETH ACHOS GYFOES: HAMPSTEAD HEATH

Mae gan ardal adnabyddus Hampstead Heath yn Llundain safle ffisegol sydd â manteision naturiol ac mae cymdogaethau dosbarth uchel i’w cael o’i amgylch (gweler Ffigur 1.10). Yn wreiddiol, yn yr oesoedd canol, roedd Hampstead Health nifer o gilometrau i ffwrdd o gyrion Llundain, ac erbyn heddiw mae tua 100 m yn uwch na’r ddinas. Y rheswm ei fod yn uwch yw newidiadau hynafol yn lefel y môr. Mae’r Afon Tafwys wedi erydu i lawr i’w gorlifdir gwreiddiol, gan adael terasau afon creiriol i’r gogledd ac i’r de o Lundain. Mae’r stribedi hyn o dir uchel yn hawdd eu gweld ar fapiau Arolwg Ordnans.

Mae cymdogaethau ‘pentref’ cyfoethog Hampstead a Highgate i’w cael gerllaw tiroedd comin Hampstead Heath. Yn y lleoedd hyn mae pobl gyfoethog Llundain wedi byw ers i flerdwf Llundain lyncu’r ardaloedd yma yn y bedwaredd ganrif ar bymtheg. Yn ystod y Chwyldro Diwydiannol, roedd ganddyn nhw ddwy fantais bwysig. Yn gyntaf, yn anaml iawn y byddai trigolion ardaloedd uchel Hampstead neu Highgate yn cael eu heffeithio gan y mwrllwch oedd yn mygu canol Llundain. Yn ail, roedd gan y lleoedd hyn eu cyflenwad dŵr ffynnon eu hunain felly llwyddon nhw i osgoi epidemigau’r 1800au o golera a gludir mewn dŵr.

Gyda’u golygfeydd gwych dros Lundain, mae’n hawdd gweld pam y byddai’r bonedd a’r dosbarth uwch wedi dewis y cymdogaethau hyn yn wreiddiol. Heddiw, mae prisiau tai gerllaw Hampstead Heath yn parhau’n llawer uwch nag y byddai bobl gyffredin yn gallu ei fforddio. Yn 2017, gallai tŷ pum ystafell wely sy’n edrych allan dros y rhostir gostio hyd at £20 miliwn. Mae hyn wedi effeithio ar yr amrywiaeth a’r nodweddion cymdeithasol a diwylliannol.

Pobl hŷn yw proffil y boblogaeth: mae’r disgwyliad oes yn 84 o’i gymharu â’r cyfartaledd cenedlaethol o 78 (sydd efallai’n adlewyrchiad o statws elît nifer o’r trigolion a’r ffaith eu bod nhw’n gallu fforddio gofal iechyd preifat rhagorol).

Yng Nghyfrifiad 2011, roedd 84 y cant o boblogaeth Highgate yn wyn, o’i gymharu â 76 y cant o boblogaeth Llundain gyfan.

Efallai fod y lefelau uchel o addysg a dylanwad gwleidyddol ymysg trigolion Hampstead yn helpu i esbonio pam fod yr ardal yn adnabyddus am y meddylfryd Nid yn Fy Ngardd Gefn i (NIMBY: Not in my Back Yard). Mae The Highgate Society yn garfan bwyso sy’n ceisio gwarchod cymeriad y lle yn lleol drwy leihau effaith globaleiddio cymaint â phosib. Gweithredu cyfreithiol gan drigolion lleol a rwystrodd McDonald’s rhag symud i mewn i Stryd Fawr Hampstead am flynyddoedd lawer. O’r diwedd, rhoddwyd caniatâd iddyn nhw yn 1992 yn dilyn blynyddoedd o ddadlau a dim ond ar ôl i McDonald’s gytuno i roi blaen siop plaen iawn ar eu bwyty.

Fodd bynnag, mae brandiau stryd fawr mwy byd-eang wedi dechrau cyrraedd dros y blynyddoedd diwethaf. Mae’r boblogaeth leol yn newid hefyd o ganlyniad i gysylltiadau byd-eang. Mae prynwyr eiddo tramor wedi heidio i Lundain ers yr 1990au: mae arian o Rwsia, China, Ffrainc a’r Dwyrain Canol wedi tywallt i mewn i farchnad dai Hampstead a Highgate. Roedd Cyfrifiad 2011 yn dangos cynnydd amlwg yn y gwladolion tramor oedd yn byw yno.

Ffigur 1.10 Yr olygfa o Parliament Hill ar Hampstead Heath

TERMAU ALLWEDDOL

NIMBY Pan fydd pobl yn dangos yr agwedd ‘nid yn fy ngardd gefn i’. Efallai fod pobl yn cefnogi’r syniad o ddatblygiad newydd fel tyrbinau gwynt, ond maen nhw eisiau iddyn nhw gael eu gosod mewn ardaloedd eraill, nid yn eu hardal nhw.

2 Dynameg lle

Sut mae grymoedd mewnol ac allanol dynamig yn gyfrifol am newid nodweddion lle?

Lleoedd newidiol, cysylltiadau newidiol

Mae dwy gyfres o newidiadau’n gyfrifol am ddod â newidiadau dros amser i gymeriad lleoedd lleol. Y gyfres gyntaf yw ffactorau mewndarddol sy’n effeithio ar unrhyw rai o’r elfennau lle a welwn yn Ffigur 1.5. Er enghraifft, gall adeiladau a strwythurau eraill gael eu hadeiladu, eu chwalu neu eu hamnewid am nifer o resymau sy’n annibynnol ar unrhyw ddylanwad o’r tu allan. Yr ail gyfres o achosion yw ffactorau alldarddol: mae lle arbennig yn newid oherwydd ei gysylltiadau â lleoedd eraill, yn bell i ffwrdd neu’n agos. Er enghraifft, mae lleoedd a chymdeithasau ar draws y byd i gyd wedi eu heffeithio gan drawsnewidiad economaidd China ers yr 1980au. Mae’n debyg bod hyn yn cynnwys eich cartref chi hefyd:


	
•  Oes gan bobl deledu mawr â sgrin wastad a wnaed yn China yn hongian yn amlwg ar waliau ystafelloedd byw eu tai yn eich stryd chi?

	
•  Ydy rhai o’ch cymdogion yn addurno blaen eu tai adeg y Nadolig gyda goleuadau a wnaed yn China?

	
•  Sut mae eich siopau a’ch busnesau lleol wedi cael eu heffeithio gan werthiant nwyddau rhad o China gan werthwyr ar-lein fel Amazon?





[image: ]

TERMAU ALLWEDDOL

Ffactorau mewndarddol Ffactorau sy’n creu lle ac sy’n dod o’r tu mewn. Gallai’r rhain gynnwys agweddau o’r safle neu’r tir y cafodd y lle ei adeiladu arno, er enghraifft, uchder, tirwedd a draeniad, argaeledd dŵr, ansawdd y pridd ac adnoddau eraill. Maen nhw hefyd yn cynnwys nodweddion economaidd a demograffig oedd yn bodoli yno’n barod, yn ogystal ag agweddau o’r amgylchedd adeiledig a’r isadeiledd.

Ffactorau alldarddol Ffactorau sy’n creu lle ac sy’n dod o’r tu allan. Maen nhw’n cynnwys cysylltiadau â lleoedd eraill, a dylanwadau o leoedd eraill. Gallai’r berthynas hon â lleoedd eraill gynnwys symudiad neu lif gwahanol bethau dros ofod, er enghraifft pobl, adnoddau, arian, buddsoddiad a syniadau.

Syfliad byd-eang Ail leoliad rhyngwladol gwahanol fathau o weithgareddau economaidd, yn enwedig diwydiannau gweithgynhyrchu. Mae cysylltiad cryf rhwng y term hwn â gwaith ysgrifenedig Peter Dicken.

Arallgyfeirio gwledig Esblygiad economïau gwledig i gynnwys amrywiaeth lawer ehangach o weithgareddau nag amaethyddiaeth yn unig. Mae twristiaeth a chrefftau gwledig yn ddau ychwanegiad pwysig.

Ond, mae’r rhain yn newidiadau cynnil. Mae rhai lleoedd yn y DU wedi newid yn gyfan gwbl dros y degawdau diwethaf oherwydd grymoedd alldarddol. Yn yr achosion mwyaf amlwg o hyn, fel rhanbarth Ardal Dociau Llundain, mae gweddnewidiad llwyr wedi digwydd. Mae globaleiddio a syfliad byd-eang y diwydiannau traddodiadol wedi arwain at ailddatblygu nifer o’r lleoedd trefol ôl-ddiwydiannol (gweler Penodau 3 a 4). Mae gwaith mewn ffatrïoedd llafur-ddwys wedi diflannu bron yn gyfan gwbl mewn llawer o aneddiadau ac, yn eu lle, mae swyddi ‘coler wen’ wedi datblygu mewn diwydiannau nwyddau traul a gwasanaethau. Yn eu tro, roedd yn rhaid ailddatblygu nifer o’r ardaloedd manwerthu a gwasanaethu hŷn er mwyn iddyn nhw allu cystadlu â lleoedd eraill oedd yn cynnig yr un math o bethau. Os byddwn ni’n gwneud cymhariaeth ‘cynt ac wedyn’ o’r tir o fewn, ac o amgylch, gorsaf Birmingham New Street, rydyn ni’n gweld sut mae’r gwneuthuriad trefol cyfan wedi newid dros y blynyddoedd diwethaf (gweler Ffigur 1.11).

Mae’r adran hon o Bennod 1 yn archwilio twf cefn gwlad hefyd yn y cyfnod ôl-gynhyrchiol, a sut mae newid yng nghefn gwlad yn effeithio ar bentrefi a threfi marchnad sydd wedi gweld ailstrwythuro eu heconomïau ochr yn ochr ag esblygiad ardaloedd trefol ôl-ddiwydiannol. Nid cyflogaeth mewn amaethyddiaeth a defnydd tir amaethyddol yw prif nodwedd lleoedd gwledig y DU bellach. Mae arallgyfeirio gwledig wedi dod â chymysgedd ehangach o dwristiaeth, chwaraeon, gwasanaethau hamdden a chrefftau gwledig i gefn gwlad Prydain.

Ffigur 1.11 Cafodd y gofod o fewn ac o amgylch gorsaf Birmingham New Street ei ailddatblygu’n radicalaidd rhwng 1990 (uchod) a 2015 (isod)









Ffactorau mewndarddol (mewnol)

Gall daearyddiaeth ffisegol a thirwedd lle newid dros amser, waeth beth yw ei gysylltiadau allanol gyda chymdeithasau eraill. Mae’r bobl sy’n byw yno’n addasu lleoedd yn gyson mewn ffyrdd bwriadol. Enghraifft dda o hyn yw gwaith i adfer tir ar lannau afonydd sy’n creu mathau newydd o ddefnydd tir. Ar ôl adeiladu Arglawdd Victoria yn Llundain yn yr 1860au, roedd Afon Tafwys yn gulach. Roedd yn orchest beirianegol a chafodd glannau corsiog yr afon eu troi yn strydoedd a pharciau; o dan y rhain gosodwyd carthffosydd newydd a rheilffordd danddaearol.

Mae ffactorau amgylcheddol yn gallu achosi newid mewn lle hefyd. Weithiau, mae’r ddaearyddiaeth ffisegol sy’n helpu anheddiad i dyfu ar y cychwyn yn cyfrannu yn nes ymlaen at fethiant yr anheddiad hwnnw. Pan fydd adnoddau na ellir eu hadnewyddu, fel glo, copr a thun yn gorffen, mae diwydiannau cynhyrchiol yn dod i ben: mae hen drefi cloddio gwag i’w gweld dros y byd i gyd, o Chile i Awstralia. Pan fydd adnoddau adnewyddadwy fel pridd a llystyfiant yn cael eu defnyddio mewn ffyrdd anghynaliadwy, mae’r lle ei hun yn dioddef dirywiad hefyd. Symudodd ffermwyr allan o’u ffermydd yn Oklahoma a Texas a’u gadael yn wag yn ystod digwyddiad ‘powlen lwch’ yr 1930au yn Unol Daleithiau America. Roedd rhai o’r arferion ffermio yno’n annoeth a, phan effeithiwyd ar yr ardal gan wyntoedd cryf, cafodd y pridd ei dynnu oddi ar y tir.

Aeth dinas Caer drwy gyfnod o ddad-ddiwydianeiddio ganrifoedd yn ôl (yn llawer cynharach na’r syfliad byd-eang). Roedd silt yn cael ei ddyddodi’n naturiol ym moryd Afon Dyfrdwy ac, erbyn yr 1700au, doedd hi ddim yn bosibl i gymaint o longau gyrraedd Caer. Yn y pen draw, collodd y ddinas ei masnach longau a’i diwydiannau porthladd i Lerpwl gerllaw ac i ddyfroedd dyfnach moryd Afon Mersi. Newidiodd Caer fel lle o ganlyniad i hynny: datblygodd tirwedd economaidd a diwylliannol newydd oedd yn canolbwyntio’n llai ar ddiwydiant gweithgynhyrchu a fwy ar siopa a gwasanaethau.

TERM ALLWEDDOL

Dad-ddiwydianeiddio Pan mae gweithgaredd diwydiannol yn mynd yn llai pwysig mewn lle lleol neu ranbarth ehangach, o’i fesur yn nhermau cyflogaeth a/neu allbwn.

Mae dad-ddiwydianeiddio’n gallu digwydd hefyd pan mae cymdeithas yn dechrau meddwl am risg amgylcheddol lleol mewn ffordd wahanol. Daeth pobl i ddeall mwy am y peryglon sy’n gysylltiedig â chloddio plwm ac asbestos ac mae’n bosib bod hynny’n esbonio pam y dirywiodd y gweithgareddau hyn yn y DU. Mae proses debyg yn cyfrif yn rhannol am y newid byd-eang mewn cynhyrchiad glo. Brwydrodd undebau llafur y gweithwyr yn llwyddiannus i foderneiddio pyllau glo Prydain ac roedden nhw’n mynnu bod y gweithwyr yn cael dillad a chyfarpar diogelwch wrth i bobl ddysgu mwy am y risgiau i iechyd. Nawr mae’n rhatach mewnforio glo o wledydd lle mae glowyr sydd ar gyflog isel yn dal i ddioddef damweiniau’n rheolaidd, fel yn Ne Affrica, ac mae cynhyrchiad glo bron â diflannu’n gyfan gwbl o’r DU (gweler tudalennau 82-83 a 94). Rydyn ni’n gweld y patrwm hwn mewn nifer o ddiwydiannau cynradd, prosesu a gweithgynhyrchu eraill. Mae diwydiannau sy’n beryglus neu sy’n achosi llygredd wedi dod yn anhyfyw yn ariannol yn y DU am fod y cronfeydd wedi dod i ben (tynnwyd y rhai rhataf a hawsaf eu cyrraedd yn gyntaf) ac oherwydd cyfreithiau tynnach, pwysau gan yr undebau llafur a’r cyfrifoldeb cymdeithasol ar gorfforaethau.




Ffactorau alldarddol (allanol)

Mae digwyddiadau, problemau neu brosesau allanol yn gyrru’r newidiadau mewn lleoedd hefyd. Yn rhan o’r ffactorau mewndarddol sydd wedi eu hamlinellu uchod mae agweddau alldarddol hefyd sy’n ymwneud â globaleiddio, sef proses sydd wedi dod â newid economaidd a diwylliannol i leoedd gwledig a threfol drwy’r DU gyfan. Rydyn ni’n gweld effeithiau llifoedd byd-eang o bobl, arian, technoleg a gwybodaeth yn amlwg mewn strydoedd mawr lleol ymhob man. Mae grymoedd graddfa fawr nad oes modd dianc rhagddyn nhw wedi newid strwythur economi Prydain a swyddi pobl. Rydyn ni’n gweld cynnydd yn yr amrywiaeth mewn bwyd, ffasiwn ac wynebau mewn trefi llai a lleoedd gwledig, nid yn y dinasoedd mawr yn unig.

Fodd bynnag, o edrych ar y darlun hanesyddol, dim ond y rownd ddiweddaraf o effeithiau globaleiddio ydy’r rhain mewn cyfres lawer hirach o newidiadau sydd wedi cael eu hachosi’n allanol ac sy’n dylanwadu ar nodweddion lleoedd:


	
•  Roedd mudo rhyngwladol o leoedd pell i ffwrdd ar dir mawr Ewrop wedi dod â phob math o newidiadau demograffig, economaidd a diwylliannol i aneddiadau cynnar Ynysoedd Prydain. Gadawodd y goresgynwyr Rhufeinig, Llychlynnaidd a Normanaidd i gyd eu hôl yma (meddyliwch am wraidd yr enwau a ddefnyddiwn am ddyddiau’r wythnos yn y Gymraeg a’r Saesneg). Yn fwy diweddar, mae mudo ôl-drefedigaethol a gallu gweithwyr i symud yn rhydd o’r Undeb Ewropeaidd wedi cyfuno i ddod ag amrywiaeth ddiwylliannol i rai cymdogaethau trefol na welwyd yno erioed o’r blaen. Yn ôl yr amcangyfrifon, mae 300 o ieithoedd yn cael eu siarad erbyn hyn mewn rhannau o Lundain.

Mudo ôl-drefedigaethol Pobl yn symud i’r DU o gyn-drefedigaethau’r Ymerodraeth Brydeinig yn ystod yr 1950au, 1960au a’r 1970au. Weithiau mae pobl yn disgrifio’r symudiad hwn fel cyrhaeddiad y ‘genhedlaeth Windrush’.

•  Llifoedd adnoddau’n fyd-eang ac yn genedlaethol a sbardunodd y diwydiannu mewn lleoedd trefol yn yr 1700au. Roedd masnach fyd-eang ac Ymerodraeth Prydain yn dod ag ifori ac esgyrn i ddiwydiant dur Sheffield i wneud carnau i’w cyllyll; a thyfodd rhai lleoedd a grwpiau o bobl oedd yn byw yn Sheffield yn gyfoethog iawn drwy allforio cyllyll a ffyrc i farchnadoedd cenedlaethol a rhyngwladol. Mewn canrifoedd a fu, roedd Prydeinwyr yn teithio’n eang mewn gwledydd tramor ac yn dod â bwydydd, defnyddiau neu syniadau newydd yn ôl gyda nhw. Fforwyr cynnar ddaeth â thatws, te, coffi a thybaco i’r DU. Dychmygwch mor wahanol fyddai strydoedd mawr Prydain heb siopau sglodion a chaffis! Ystyriwch hefyd y niwed enfawr a achoswyd gan ysmygu i gymunedau drwy Brydain gyfan yn ystod cyfnod pan oedd y mwyafrif o bobl yn ysmygu. O ganlyniad i’r arfer niweidiol hwn, gostyngodd y disgwyliad oes ym mhob man.

	
•  Roedd mudo o’r wlad i’r dref wedi gweddnewid cymdeithasau a thirweddau trefol yn ystod blynyddoedd olaf yr 1700au a’r 1800au. Cafodd pob tref fawr a dinas ei chreu am fod llif o bobl wedi symud i mewn yno o gefn gwlad ar ryw gyfnod yn hanes yr anheddiad hwnnw. Allwn ni ddim gor-bwysleisio pwysigrwydd y broses hon. Ar draws y byd, mae pobl wledig yn elfen hanfodol i yrru peiriant twf y trefi, p’un a ydyn ni’n sôn am Fanceinion y bedwaredd ganrif ar bymtheg neu Lagos yr unfed ganrif ar hugain. Yn ardaloedd trefol y DU, arweiniodd y twf enfawr yn y boblogaeth a thwf y dwysedd tai yn ystod y Chwyldro Diwydiannol at aflendid a gorlawnder eang ar y dechrau. Roedd y cymdogaethau trefol yn dioddef o orboblogi, tlodi, alcoholiaeth ac epidemigau o afiechydon (gweler Ffigur 1.12). Yn ddiweddarach, aeth peirianwyr oes Fictoria ati i fynd i’r afael â’r problemau hyn drwy osod isadeiledd arloesol newydd, yn cynnwys cludiant cyhoeddus a systemau carthffosiaeth, a newid lleoedd trefol mewn ffyrdd oedd yn tarfu’n fawr ar y lle ar y pryd ond a oedd, yn y pen draw, yn newidiadau cadarnhaol.

Ffigur 1.12 Dangosodd y cartwnydd o’r ddeunawfed ganrif, Hogarth, yr erchyllterau a achoswyd gan alcoholiaeth mewn lle brwnt yn Llundain a alwodd yn ‘Gin Lane’.






Technoleg a llif syniadau newydd.

Mae newidiadau technolegol wedi effeithio ar leoedd mewn ffyrdd cadarnhaol ac mewn ffyrdd negyddol ers miloedd o flynyddoedd. Weithiau, mae technoleg a syniadau newydd sy’n dod i mewn i ardal yn gallu helpu lle i dyfu mewn ffyrdd newydd a gwahanol, ond gall weithio fel arall hefyd. Gall technoleg wneud lle yn ddarfodedig; Mae hyn yn ganlyniad rhesymegol i gydgyfeiriant amser–gofod. Disgrifiwyd y broses hon gan Donald Janelle yn 1968 fel ‘dileu’ pellter drwy donnau olynol o arloesi ym myd trafnidiaeth. Pan ddaeth rheilffyrdd i gymryd lle’r gamlas a’r goets fawr yn Lloegr, daeth â lleoedd pell yn agosach at ei gilydd yn nhermau ‘amser-gofod’ (gweler Ffigur 1.13). Fodd bynnag, dioddefodd rhai aneddiadau o ganlyniad i hynny am nad oedd y camlesi y cawsent eu hadeiladu wrthynt yn cael eu defnyddio mwyach. Gallwn ni esbonio twf ac yna ddirywiad tref felin Todmorden yn Swydd Efrog yn rhannol drwy edrych ar y ffordd y newidiodd pwysigrwydd camlas Rochdale rhwng yr 1700au a’r 1900au.

Cydgyfeiriant amser-gofod Y profiad byw o deimlo bod lleoedd pell yn agosach am fod technolegau cyfathrebu a thrafnidiaeth newydd yn diddymu’r pellter yn llwyr.

Ffigur 1.13 Cydgyfeiriant amser–gofod wedi ei ddangos gan y gostyngiad mewn amser teithio rhwng Caeredin a Llundain, 1658–1966





Mae cydgyfeiriant amser-gofod wedi bod yn gyfrifol am ddatblygiad a dirywiad llawer o leoedd mewn hanes. Enghraifft arall yw’r cynnydd ym maint y llongau cynwysyddion a ddefnyddiwyd yn ystod yr 1960au. Roedd y llongau newydd hyn yn rhy fawr i’r Afon Tafwys a dechreuodd y lleoedd yn Ardal Dociau Llundain weld eu heconomi’n chwalu pan ddaeth y fasnach ar yr afon i ben yn sydyn (gweler tudalennau 160-161). Yn Isle of Dogs a Limehouse, roedd diweithdra ymysg y dynion wedi cyrraedd 60 y cant erbyn diwedd yr 1970au. I bob swydd a gollwyd yn y dociau, diflannodd tair arall mewn diwydiannau cynorthwyol, yn cynnwys cludiant a gwaith warws. Collodd y tafarnau a’r caffis lleol fusnes hefyd. Diflannodd bron i dri chwarter miliwn o swyddi i gyd o’r brifddinas rhwng 1960 ac 1975. Gostyngodd poblogaeth y ddinas o 8.6 miliwn ar ei uchafbwynt yn 1939 i 6.7 miliwn erbyn 1981.




Grymoedd allanol yn gweithredu ar ardaloedd gwledig

Roedd gan ffactorau mewndarddol ran flaenllaw iawn yn y broses o ddod â cham cynhyrchiol economi gwledig Prydain i ben. Yn draddodiadol, roedd cefn gwlad yn lle cynhyrchiol lle byddai cymunedau’n tyfu cnydau ac yn magu da byw yr oedden nhw naill a’n ei fwyta neu’n ei fasnachu mewn marchnadoedd trefol. Roedd Swydd Gaerhirfryn yn adnabyddus am ffermio gwartheg llaeth, East Anglia am rawnfwyd, ac yn y blaen. Ond, erbyn yr 1970au, roedd y dull hwn o fyw yn dod i ben, yn aml am resymau tebyg i’r rhai oedd wrth wraidd colli’r diwydiant gweithgynhyrchu yn ninasoedd Prydain.

Diolch i’r globaleiddio ac i farchnad rydd yr Undeb Ewropeaidd oedd wedi ehangu, roedd y mewnforion cig, grawnfwydydd a ffrwythau oedd yn cyrraedd y DU yn rhatach. Roedd y gostyngiad mewn cymorthdaliadau gan y llywodraeth i’r ffermwyr yn gwneud rhai lleoedd gwledig yn llai sefydlog yn economaidd (er hynny, i lawer o ffermwyr, roedd hyn wedi’i gydbwyso gan gynnydd yng ngwariant yr Undeb Ewropeaidd ar amaeth). Roedd cefn gwlad wedi elwa hefyd yn y degawdau yn syth ar ôl y rhyfel diolch i bolisïau datblygu rhanbarthol hael i ‘ranbarthau problemus’ oedd werth cannoedd o filiynau o bunnoedd. Fodd bynnag, yn dilyn cyfnod o chwyddiant uchel yng nghanol yr 1970au, cafwyd toriadau sylweddol mewn gwariant cyhoeddus.

Cafodd y pwysau cynyddol hwn yr effaith o gyflymu’r broses o fecaneiddio ffermio a defnyddio contractwyr ffermio âr yn lle gweithwyr parhaol ar ffermydd. Cafodd y dyrnwyr medi eu cyflwyno am y tro cyntaf ar ôl yr Ail Ryfel Byd pan ddefnyddiodd Llywodraeth y DU gymorth ariannol gan UDA i helpu i ddiogelu’r cyflenwad bwyd domestig.


	
•  Erbyn yr 1970au, roedd peiriannau fferm yn bethau cyffredin ond roedd hynny ar draul hyd yn oed mwy o swyddi. Yn 2015, roedd ychydig dros un y cant o weithlu Prydain yn gweithio mewn amaeth o’i gymharu ag un ar ddeg y cant ganrif yn gynharach.

	
•  Collodd llawer o bentrefi bach nifer fawr o bobl ar ôl 1945 wrth i swyddi mewn ffermio ddirywio. Cafodd rhai pentrefi eu llenwi eto gan bobl oedd eisiau byw yno a theithio i weithio yn y trefi a’r dinasoedd, a phobl oedd eisiau prynu ail gartref (tudalennau 193–195).



Fodd bynnag, mae’n bwysig peidio gorddweud wrth sôn am ddirywiad amaeth fel defnydd tir. Hyd yn oed heddiw, mae tua 70 y cant o dir y DU yn cael ei ddefnyddio ar gyfer amaethyddiaeth. Mewn gwirionedd, mae’r ardaloedd gwledig yn y cyfnod ôl-gynhyrchiol wedi dod yn fannau lle mae mathau newydd o waith ar gael yn aml iawn ochr yn ochr â ffermio mecanyddol. Mae Pennod 6 yn archwilio sut mae lleoedd gwledig wedi amrywio eu heconomïau drwy groesawu gwasanaethau twristiaeth a gweithgareddau hamdden i gwsmeriaid. Mae busnesau lletygarwch a manwerthu wedi disodli amaeth fel prif gyflogwyr cyfran fawr o gefn gwlad Prydain.



[image: ]

DADANSODDI A DEHONGLI

Mae Ffigur 1.14 yn dangos y nifer o eiddo yn Llundain a brynwyd gan gwmnïau tramor rhwng 2010 a 2015. Mae hefyd yn dangos y tiriogaethau lle mae’r prif brynwyr wedi sefydlu


	
(a)  Disgrifiwch ddosbarthiad yr eiddo yn Llundain a brynwyd gan gwmnïau tramor.

	
(b)  Nodwch un newid posibl y gallech chi ei wneud i’r map ac esboniwch pam y byddai hyn yn welliant.

CYNGOR

Yn ogystal â defnyddio amrywiaeth o sgiliau a thechnegau, dylai myfyrwyr Daearyddiaeth allu rhoi ystyriaeth feirniadol i’r dulliau maen nhw’n eu defnyddio. Mae’r diagram yn dangos map coropleth. Mae’r data wedi’i rannu’n bum categori; mae’n dangos y nifer o eiddo a brynwyd ymhob ardal awdurdod lleol (yn hytrach nag is-ardaloedd gweinyddol llai). Ydych chi’n cytuno â’r ddau benderfyniad yma? A allai’r map fod yn well ac, os felly, sut?

(c)  Awgrymwch beth mae Ffigur 1.14 yn ei ddangos am y ffordd y mae cysylltiadau un lle gyda lleoedd eraill yn gallu dylanwadu ar nodweddion y lle hwnnw.

CYNGOR

Mae’r diagram yn dangos bod prynwyr tramor yn prynu eiddo, gan awgrymu bod meintiau mawr o gyfalaf yn llifo i mewn i farchnad dai Llundain. Pa effeithiau eraill allai’r duedd hon eu cael? Mae’r ffaith nad yw tai’n fforddiadwy ar hyn o bryd yn gysylltiedig â’r galw cryf ymysg prynwyr tramor a’r cynnydd mewn pris y mae hyn yn ei achosi. Pan mae’r galw wedi ei ganolbwyntio ar ardal o godau post penodol, mae hyn yn codi’r prisiau lleol i lefelau arbennig o uchel. Sut allai lleoedd lleol gael eu newid os bydd prynwyr tramor yn penderfynu byw yn yr eiddo yma yn hytrach na’u rhentu nhw? A allai nodweddion demograffig lleol ddechrau newid? A fyddai siopau a bwytai lleol yn newid eu gwasanaethau a’u bwydlenni i ddarparu ar gyfer cymunedau o fewnfudwyr incwm uchel?

Ffigur 1.14 Eiddo yn Llundain a brynwyd gan gwmnïau tramor 2010-2015

ASTUDIAETH ACHOS GYFOES: DINAS FEWNOL SHEFFIELD

Dros amser, mae ffactorau lleol ac allanol wedi cyfuno i siapio economi a hunaniaeth lleoedd mewn ffyrdd cadarnhaol a negyddol. Ystyriwch achos Sheffield a phentrefi Hallamshire o’i amgylch. Erbyn y drydedd ganrif ar ddeg roedden nhw’n defnyddio haearn a grut melinfaen lleol i gynhyrchu cyllyll a phladuriau yno. Roedd y galw am y cynnyrch yma o leoedd eraill yn Lloegr yn un rheswm pam y llwyddodd y rhanbarth hwn yn gynnar iawn. Erbyn blynyddoedd hwyr yr 1800au, roedd Sheffield wedi dod yn ddinas oedd yn gwasanaethu’r marchnadoedd byd-eang gyda dur a chyllyll a ffyrc oedd yn cael eu masgynhyrchu. Yn eu tro, dechreuodd bobl y ddinas deimlo synnwyr cryf o hunaniaeth. Er enghraifft, roedd gweithwyr o ffatrïoedd a gweithdai metel Sheffield wedi sefydlu tîm pêl-droed o’r enw ‘The Blades’ (gweler Ffigur 1.6).

Ond ni wnaeth yr hyder hwn barhau. Gostyngodd y galw rhyngwladol am ddur a metel Sheffield yn fawr yn yr 1970au. Roedd syfliadau byd-eang wedi golygu bod gwneuthurwyr dur yn Ne Korea wedi llwyddo i gipio cyfran fawr o farchnadoedd y byd. Roedd lleoedd yng nghanol dinas Sheffield, fel ystadau Park Hill a Manor, wedi dioddef mwy na chwalfa economaidd drychinebus; roedden nhw wedi colli eu hunaniaeth hefyd. I’r mwyafrif o bobl, doedd bywyd y gymdogaeth ddim wedi ei seilio o amgylch y profiad o wneud dur a metel bellach.

Mae gan leoedd unigol yn Sheffield fel Park Hill eu hanes unigryw eu hunain wrth gwrs. Roedd safle Park Hill yn barc ceirw ar un adeg i Iarll Amwythig. Daeth yn ardal o dai tenement yn ystod y Chwyldro Diwydiannol, ac roedd pobl yn ei alw’n ‘Little Chicago’ am fod y cyfraddau troseddu mor uchel yno yn yr 1930au. Yn ystod yr 1950au, adeiladwyd cyfadeiladau tai newydd yno (gweler Ffigur 1.15). Cafodd ystad Park Hill ei ddylanwadu gan gynlluniau a syniadau pensaernïol o gyfandir

Ewrop, ac ers hynny mae wedi derbyn statws rhestredig Graddfa II*.

Heddiw, ychydig iawn o arwyddion sydd ar ôl ar orwel Sheffield i awgrymu ei orffennol diwydiannol trwm. Ond, mae mathau newydd o ddiwydiant yn ffynnu mewn lleoedd penodol, sydd weithiau wedi eu gosod yng nghregyn yr hen ffatrïoedd. Er enghraifft, mae Canolfan Ymchwil Uwch i Weithgynhyrchu (AMRC) Advanced Manufacturing Research Centre y brifysgol yn cyflogi 500 o beirianwyr a gwyddonwyr i gynhyrchu cynhyrchion titaniwm a thantalwm arbenigol. Efallai nad yw dur yn cael ei gynhyrchu yno bellach ond mae’r ddinas wedi cychwyn ar ‘drydydd cyfnod’ o waith metel i farchnadoedd rhyngwladol. Y cyfnod cyntaf oedd cyfnod y crefftwaith metel cyn-ddiwydiannol, ac yna’r ail oedd y cyfnod diwydiannol o fas-gynhyrchu dur a chyllyll a ffyrc; cafodd hyn ei ddisodli gan weithgarwch ôl-Fordaidd. Ond, heb ddaearyddiaeth ffisegol y rhanbarth, a’r sgiliau gwaith metel a pheirianneg a ddatblygodd yn y lle ei hun, ni fyddai unrhyw ran o hyn wedi bod yn bosibl.

Ffigur 1.15 Ystad Park Hill, Sheffield

TERM ALLWEDDOL

Gweithgarwch ôl-Fordaidd Gwaith hyblyg, wedi ei yrru gan y farchnad, sy’n ymatebol iawn i’r galw gan y cwsmer, yn enwedig am nwyddau moeth. Mae rhai diwydiannau ôl-Fordaidd yn arbenigo mewn cynhyrchu nwyddau moeth neu arbenigol, sy’n cael eu gwneud â llaw yn aml iawn gan ddefnyddio technegau traddodiadol. Mae diwydiannau ‘technoleg uchel’, sy’n cynnwys roboteg, peirianneg drachywir, peiriannau jet a gwneuthurwyr arfau, yn gategori arall o ddiwydiannau ôl-Fordaidd.

3 Rhwydweithiau lle a chysylltiadau haenedig

Sut mae astudio rhwydweithiau lle a ‘chysylltiadau haenedig’ yn ein helpu i ddeall hunaniaeth lle?

Rhwydweithiau lle ar hyn o bryd ac yn y gorffennol

TERMAU ALLWEDDOL

Rhwydwaith Mae hwn yn ddarluniad neu’n fodel sy’n dangos sut mae gwahanol leoedd wedi eu cysylltu â’i gilydd. Mae daearyddwyr yn creu rhwydweithiau i bwysleisio’r cysylltiadau sy’n bodoli rhwng gwahanol leoedd.

Buddsoddiad uniongyrchol tramor (FDI: Foreign Direct Investment) Buddsoddiad ariannol gan gorfforaeth trawswladol neu chwaraewr rhyngwladol arall (fel cronfa gyfoeth sofran) i mewn i economi gwladwriaeth.

Canolfan fyd-eang Anheddiad (neu ranbarth ehangach) sy’n darparu canolbwynt i weithgareddau sydd â dylanwad byd-eang. Mae’r mega-ddinasoedd i gyd (10 miliwn neu fwy o bobl) yn ganolfannau byd-eang, ynghyd â rhai aneddiadau llai fel Caergrawnt, lle mae gan y brifysgol a’r parc gwyddoniaeth gyrhaeddiad byd-eang go iawn.

Mae gwahanol leoedd yn datblygu cysylltiadau â’i gilydd i ffurfio rhwydwaith o leoedd cysylltiedig, sy’n gysylltiadau diweddar a rhai o’r gorffennol. Mae rhwydwaith yn ddarluniad neu’n fodel sy’n dangos sut mae gwahanol leoedd wedi eu cysylltu â’i gilydd gan gysylltiadau neu lifoedd, fel buddsoddiad uniongyrchol tramor (FDI) sy’n digwydd oherwydd mudo, neu gan gorfforaethau trawswladol (TNCs). Mae mapio rhwydwaith yn wahanol i fapio topograffig am nad yw’n cynrychioli pellteroedd go iawn ond, yn hytrach, mae’n canolbwyntio ar y lefel amrywiol o gyd-gysylltiad sydd gan wahanol leoedd – neu nodau – ar y map rhwydwaith (gweler Ffigur 1.16). Mewn damcaniaeth rhwydwaith, rydyn ni’n disgrifio dinasoedd, a lleoedd penodol oddi mewn iddyn nhw (fel clystyrau ymchwil prifysgol yng Nghaergrawnt neu Fanceinion) sydd â chysylltiadau arbennig o dda yn ganolfannau byd-eang. Dyma yw llifoedd allweddol y rhwydweithiau:


	
•  Cyfalaf (arian). Dyma ddwy enghraifft o’r llifoedd ariannol pwysig sy’n cysylltu rhai lleoedd gyda lleoedd pell i ffwrdd yn rhywle arall: buddsoddiad gan gorfforaethau trawswladol mewn rhanbarthau masnachol, a buddsoddwyr tramor yn prynu eiddo preswyl (gweler tudalennau 128-129).

	
•  Defnyddiau crai. Mae llifoedd nwyddau yn cynnwys cnydau, mwynau a thanwyddau ffosil, wedi eu sianelu nid yn unig gan weithredoedd cwmnïau mawr ond hefyd gan fusnesau bach ac unigolion sy’n masnachu ar-lein. Weithiau mae cysylltiadau nwyddau annisgwyl yn bodoli rhwng gwahanol leoedd. Mae Calder Textiles yn nhref Dewsbury yn Swydd Efrog yn gwneud edafedd cashmir wedi’i lifo â llaw ar gyfer cwmnïau ffasiwn. Mae’n prynu’r gwlân gan ffermwyr geifr yn rhanbarth Herat yn Afghanistan. Cafodd y bartneriaeth hon rhwng gwahanol leoedd ei threfnu gan adran amddiffyn UDA!

	
•  Nwyddau. Mae tua 200 miliwn o gynwysyddion yn cael eu symud bob blwyddyn ar longau sy’n teithio’r moroedd. Yn aml iawn, rydyn ni’n galw China – o le mae cymaint o nwyddau’n llifo – yn ‘weithdy’r byd’ (enw oedd gan y DU ar un cyfnod yn y gorffennol). Mae Bangladesh ac Indonesia hefyd yn genhedloedd cynhyrchu pwysig. Mae gan lawer o strydoedd mawr y DU siopau disgownt sy’n prynu eu nwyddau o’r gwledydd hyn ac yn gwerthu niferoedd mawr ohonyn nhw.

	
•  Gwybodaeth. Mae lleoedd ymhob man yn fwyfwy agored i lifoedd data. Mae radio, teledu a band eang yn aml iawn ar gael yn y rhannau mwyaf anghysbell o’r DU. Os edrychwn ni ar rannau eraill o’r byd, mae gan gymunedau gwledig anghysbell yn India wasanaethau ffôn symudol. Mae gwasanaethau ffôn symudol ar gael hefyd ym mhentref Inuit bach iawn, Little Diomede, sydd ar ynys ynysig yng Nghulfor Bering, gydag Alaska i’r dwyrain a Rwsia i’r gorllewin (er gwaethaf y ffaith mai dim ond unwaith yr wythnos y mae’r post yn cyrraedd yma).

	
•  Gwasanaethau. Mae Cernyw ac Ucheldir yr Alban yn rhanbarthau lle mae nifer gynyddol o bobl hunangyflogedig yn cynnig gwasanaethau ‘teleweithio’. Mae penseiri, cyfreithwyr, awduron a dylunwyr meddalwedd yn gweithio o bell o’u swyddfeydd cartref. Gall eu cleientiaid fyw yn unrhyw le.

	
•  Pobl. Yn ôl yr amcangyfrifon, yn 2017 roedd 250 miliwn o bobl yn byw mewn gwledydd na chawson nhw eu geni ynddynt, o’i gymharu â 80 miliwn yn 1965. Mae’r ffigur hwn yn cynnwys dros 150 o fudwyr economaidd cyfreithlon a 50 miliwn o fudwyr anghyfreithlon, yn ogystal â phobl wedi eu dadleoli (ceiswyr lloches yn dianc o drychinebau ffisegol neu erledigaeth wleidyddol). Cafwyd mewnfudo i rai o leoedd anghysbell mwyaf gwledig y DU hyd yn oed, gan gynnwys Cwm Rhondda yng Nghymru lle mae nifer o feddygon y GIG a aned yn India a’u teuluoedd wedi byw am ddegawdau lawer.

Ffigur 1.16 Lleoedd mewn mapiau (a) topograffig a (b) rhwydwaith





Yn aml iawn rydyn ni’n ystyried mai’r gwelliannau yng nghyflymder a gallu trafnidiaeth a TGCh (technoleg gwybodaeth a chyfathrebu) yw’r prif ffactorau sydd wedi gyrru twf rhwydweithiau lleoedd ar wahanol raddfeydd. Mae datblygiadau pwysig dros y deng mlynedd ar hugain ddiwethaf – y rhyngrwyd, ffonau symudol, cwmnïau hedfan – wedi cynyddu cysylltedd lleoedd yn sicr. Mae’n haws cwblhau trafodion economaidd, p’un a ydyn nhw’n drafodion cynnyrch (gall y cynhyrchwyr brynu nwyddau ffisegol drwy gontract a threfniadau allanol o leoedd pell i ffwrdd gan ddefnyddio rhwydweithiau cludiant cyflymach nag erioed) neu’n drafodion drwy brynwriaeth (mae’n ymddangos bod modd prynu nwyddau, gwybodaeth a chyfranddaliadau yn unrhyw le, unrhyw bryd, ar-lein dim ond drwy glicio botwm). Mae haws i bobl symud o gwmpas heddiw nag oedd hi yn y gorffennol hefyd. Mae cwmnïau hedfan rhad yn dod â ‘lleoliadau pleserus’ sydd mewn gwledydd pell i ffwrdd o fewn cyrraedd hawdd i dwristiaid ariannog o genhedloedd lle mae’r incwm yn uchel.

